
Marteko bisitari nekaezinak 

'Spirit' eta 'Opportunity' robotak orain bi urte iritsi ziren Martera, NASAren eskutik; hiru hilabeteko jarduna aurreikusi zieten, baina oraindik lanean ari dira, atsedenik hartu gabe

 arantxa iraola - DONOSTIA 

Zur eta lur daude zientzialariak Spirit eta Opportunity robotei begira. Sinistu ezinik. Ameriketako Estatu Batuetako espazio gaietarako agentziak, NASAK, egindako gailuak dira, propio Marte ikertzeko atonduak. 2004an iritsi ziren biak Martera, Spirit gaurko egunez, eta Opportunity handik egun gutxi batzuetara, urtarrilaren 24an. Hiru hilabeteko jardunerako prestatuta zeudela esan zuten ikertzaileek orduan. Bi robotek, ordea, marka guztiak apurtu dituzte. Beren jarduna ez dute eten oraindik, egunez egun Marteko bazterrak arakatzen jarraitzen dute , eta informazioa Lurrera igortzen. Atsedenik hartu gabe. 

Ibilgailu bikiak dira Spirit eta Opportunity, oso antzekoak. Marteko baldintza gogorretan 67 gradu zero azpitik eta hauts ekaitz izugarriak moldatzeko atonduta daude propio. Golfean erabiltzen diren orgatxoen neurrikoak dira, gutxi gora behera, eta tresna ugari dituzte argazkiak atera eta Marteko bizi baldintzen berri emateko. NASAko adituak harrituta daude bi ibilgailuei begira. «Egunez egun egiten dugu roboten lanaren jarraipena, eta gero eta gehiago eskatzen diegu», azaldu du Cornelleko Unibertsitateko aditu Steven Squyresek. 

Haizearen laguntza 

Haizea lagun izan dute bi robotek. Eguzki panelak zikin-zikin eginda izan dituzte behin baino gehiagotan hauts ekaitz bortitzen ondorioz, eta bateriak agortuta. Haizeak, ordea, tentuz garbitu izan ditu kasu horietan ibilgailuen eguzki panelak, eta, ondorioz, eguzkiaren indarra lagun, lanerako adina indar dute oraindik ere. Ez zuten horrenbesterako zorte onik espero NASAko ikertzaileek orain dela urte bi urte ibilgailuak planeta gorrira iritsi zirenean. 

Opportunity bereziki uraren zantzuen bila ibili da Marten. Spirit-ek, berriz, Marteko irudi liluragarriak bidali ditu Lurrera. Tornado beldurgarriak, eta planeta gorriaren bi sateliteak, Phobos eta Deimos, bertatik bertara ikusi ahal izan dituzte NASAko aditueik Spirit-ek bidalitako irudiei esker. NASAk Pasadenan (Ameriketako Estatu Batuak) duen laborategitik gidatzen dituzte bi robotak. Urteotan arazo tekniko dezente konpondu behar izan dituzte bertan ari diren adituek. Arrokaz josita dago Marte, klima gordina da, eta trakets moldatu dira behin baino gehiagotan bertan ibilgailuak, nahi eta ezinean. Nolanahi ere, robotek 11 kilometroko bidea egin dute urteotan. Marka berria ezarri dute horretan ere. 

Informazio klase ugari 

Argazkiak atera eta igortzeaz gainerapila bat, 70.000 Spirit-ek eta 50.000 Opportunity-k geologoentzat arrunt erabilgarria den informazioa biltzen ari dira bi robotak. Marten inoiz urik izan ote den argitu nahi dute orain datu horiek ikertuta zientzialariek. 

Altxor paregabea lortzen ari dira horretarako. «Arroken geruzak Marteko historiaren barra kodea dira», azaldu du Massachussetseko Teknologia Institutuko zientzialari John Grotzinerrek. «Geruza berri bat aztertzen dugun bakoitzean puzzlearen zati bat gehiago dugu eskura». 

